
5. IKASGAIARI BURUZKO GALDERAK

1. Nola eragiten du Administrazioaren autotutelak administrazio-egintzen baliozkotasunean? 560-562

Administrazio-egintzen akatsez dihardugunean, gauza jakin bati egiten diogu erreferentzia, hots, egintzen elementuek ez dituztela betetzen araubideak galdatzen dituen baldintzak. Administrazio-egintzak, kasu horietan, ez letozke bat araubidearekin, eta horrek egintzen aurka errekurtsoren bat jartzeko beta (oinarria) emango liguke. Administrazio-egintzaren teorian, balio eta eraginkortasun nozioen arteko bereizketa egin ohi da. Administrazio-egintza bat balioduna da Zuzenbidearekin bat datorrenean. Administrazio-egintza bat eraginkorra da, egokia denean eragin praktikoak zabaltzeko. Ikusiko dugun moduan, balioa eta eraginkortasuna une ezberdinetan har daitezke. Aitzitik,  orain  gehien  axola  diguna  zera  da:  bata  edo  bestea  hartzea  baldintza ezberdinen   mendekoa   dela.   Gauzak   horrela,   egintza   bat   balioduna   izateko, beharrezkoa da kasu bakoitzerako legeak aldez aurretik ezarritako funtsezko elementu batzuk izatea. Horietakoren bat agertuko ez balitz, kasuan kasuko egintza ez da bat etorriko Zuzenbidearekin. Horretan datza baliogabetasuna; hain zuzen, Administrazio Zuzenbidean maila eta prozedura ezberdinak eskaintzea beren eraginei balioa emate aldera. Horiek ere, hasiera batean, ezberdinak izango dira, deuseztasun-akatsak deuseztagarritasun-akatsak izan.

	Ikusi  dugu  administrazio-egintzek  hainbat  baldintza  bete  behar  dituztela baliodunak  izateko.  Jakin  behar  da,  ordea,  horiek  guztiak  ez  betetzeak  ez  duela garrantzi  praktiko  berbera.  Administrazio  Zuzenbidean,  interes  orokorra  dagoenez jokoan, hiru mailarainoko bereizketa egiten da baliogabetasunean. Hots, Administrazio Zuzenbideak egintzen akatsak mailakatu ditu, akatsik larrienetik hasi eta akats arin bukatuz. Hona hemen mailaketa hori:"
"1.- Egintza deusezak."
"2.- Egintza deuseztagarriak."
"3.- Baliogabetzea ez dakarren irregulartasuna."
-Administrazioaren Autotutela deklaratzailea eta Administrazio-egintzen ustezko baliozkotasuna dela eta:
· deuseztasuna salbuespenezkoa bihurtzen da; bakar bakarri kasu oso zehatzetan ematen da
· deuseztagarritasuna izango da baliogabetasunaren arau orokorra
· beste kategoria bat ere badago: baliogabetasuna  ez daramaten irregulartasunak
· badaude zenbait teknika baliogabetasuna duten egintzak zenbait kasutan zuzentzeko eta baliozkoak bihurtzeko
-Administrazioaren Autotutela exekutiboa dela eta:
· egintzarekin ados ez dagonenak errekurritu behar du
· errekurritzeko epeak oso laburrak dira, iraugintze-epeak dira eta ezin dira eten 
· errekurritze soilarekin ez da eteten egintzaren eraginkortasuna, etenaldi bat lortzeko organo administratibo edo judizialaren deklarazioa behar da

2. Zein dira administrazio-egintzaren deuseztasun kausak? Kausa bakoitzeko adibide bat jarri 562-564
Aipa dezagun, lehenbizi, zein diren erabateko deuseztasun kasuak (hipotesiak). Administrazio eta Prozedura Legeko 62. artikuluaren arabera, erabat deuzesak izango dira Administrazio Publikoen egintzak baldin eta:

a) Babes-errekurtsoaren eremupeko eskubideei eta askatasunei kalte egiten badiete.

EK-ko 14. eta 29. artikulu bitartean arauturik dauden eskubide eta askatasunez eta  kontzientzia  askatasunaz  (EK-ko  30.  art.)  dihardu  artikuluak.  Konstituzioak arautzen dituen gainerako eskubideak eta askatasunak  ez leudeke artikulu horren eremupean.

Lege  horretako  62.1.a  artikuluaren  erabilgarritasunaz  sakondu  nahi  izanez gero, ikus AKE 114/1984, azaroaren 29koa, eta AKE 61/1989, apirilaren 3koa.

b) Gaia edo lurraldea dela eta, argi eta garbi eskumenik ez duten organoek eman badituzte.

Eskumen-akatsei  dagokienez,  deuseztasuna  eskumen  materialik  ezari  eta lurralde-eskumenik ezari lotu zaio; ez, ordea, hierarkia-eskumen ezari. Azken kasu horretan,  hierarkia-eskumenik  gabeko  organoak  emandako  egintza  deuseztagarria izango da, beraz, baliokidegarria.

Paragrafo horrek eskumenik eza agerikoa izatea galdatzen du, deuseztasuna ekar  dezan.  Eskumenik  eza  erabat  nabarmena  izan  behar  da,  beraz.  Edozelan, eskumen materialik eta lurralde-eskumenik gabe emandako egintza orok agerikoa du nahikoa eskumen gabezia.

c) Ezinezko edukia badute.

Deuseztasunak ezintasun faktikoari heltzen dio batik bat (fisikoki edo materialki ezinezko edukia duen egintza). Ezintasun ideal edo logikoko kasuetara ere zabaldu izan da noiz edo noiz (barne-kontraesanak biltzen dituen edukia duen egintza edo, pareka  daitekeena  izateagatik,  eduki  anbiguoa  edo  zehaztezina  duena,  2000ko maiatzaren 19ko AGE).

d)   Zuzenbide   penaleko   arau-hauste   badira,   edo   arau-hauste   penalaren ondorioz eman badira.

Delitu penalekin batera, falta penalak ere jaso dira deuseztasunaren oinarri gisa
Bi kasuek aplikazio-arazoak ekar ditzakete; izan ere, hasiera batean, Zigor Zuzenbideko Jurisdikzioaren eskumena da arau-hauste hori benetan agertzen dela igartzea. Aitzitik, hark ez du gaitasunik administrazio-egintzen baliozkotasunari buruz adierazpena  egiteko,  eta,  horrelakorik  egingo  balu  ―praktikan  gertatu  ohi  da―, “ondorio  onartezinak”  ekarriko  lituzke.  Beharrezkoa  izango  da  zigor-zuzenbidearen epaia   eskuratzea   ―eta,   azken   batean,   Administrazioarekiko  jurisdikzio-auzia―, Administrazioak,   berme   guztiak   izango   dituen   berrikuspen-prozedura   batean, deuseztasunaren arrazoi hori erabili ahal izateko, igarritako zigor-zuzenbideko arau- haustea erabakigarria bada egintza egiteari dagokionez.

e)  Legez ezarritako  prozedura  erabat  alde  batera  utziz,  edo  kide  anitzeko organoek erabakiak hartzeko funtsezko arauak guztiz bazterturik eman badira.

Paragrafo horrek prozedura “erabat alde batera utziz” emandako administrazio- egintzez dihardu. Hitz horiekin erreferentzia egiten zaie prozedurarik gabeko erabakiei, baita prozeduraren batean funtsezko bizpahiru izapide burutu gabeko erabakiei ere (1998ko martxoaren 8ko AGE).

Kide anitzeko organoen funtzionamendu-arauei dagokienez, legez ezarritako quorumik gabeko akordioak, deialdirik gabeko bilkuretan hartutakoak, edota gai-zerrendan jaso ez den gai bati buruzkoak lirateke, besteak beste, deuseztasun-kausak.

f) Araubidearen aurkako egintza espresuak nahiz ustezkoak, baldin eta egintza horiek ahalmen edo eskubideak eskuratzeko bide ematen badiete, horretarako funtsezko betekizunak ez dituztenei.

Deuseztasun-kausa honek ez ditu soilik jasotzen araubidearekin bateragarriak ez diren ahalmen edo eskubideak eskuratzeko bide ematen duten egintzak; baizik eta, horiekin batera, aplikagarri zaie, eskura daitezkeen ahalmenak eta eskubideak araubidearekin bateragarriak izanik, eskuratzaileak horiek eskuratzeko funtsezko betekizunak ez dituen kasuei ere. Edonola ere, legezkontrakotasun horrek erabateko deuseztasuna ekarriko du bakar-bakarrik “hartzeko funtsezko baldintzak falta dituenean”. Kasu bakoitzean “funtsezko baldintzak” zein diren egiaztatu beharko da.


g) Lege-mailako xedapen batean espresuki ezartzen diren kasuak.

Legeari soilik dagokio deuseztasun-kausak ezartzea. Estatuko Legeari edota Autonomia Erkidegoko Legeari, alegia. Kontuan hartu behar da, Europako Erkidegoko arauek ere deuseztasun-kausak ezar ditzaketela. Gogora dezagun Europako Erkidegoko arauen aplikazioa barne-zuzenbideaz aurretikoa dela, haiek Estatu barneko arauak alboratzen baitituzte. Horrela gertatzen da, adibidez, kontratazio publikoaren alorrean edo ogasunaren alorrean (bertan, deusezak dira aurrekontu-krediturik izan ez, eta konpromisozko gastuak ekartzen dituzten egintzak; diru-laguntzen lege orokorreko 36.1.b artikuluan ere jasotakoa).

Horiek dira administrazio-egintzen deuseztasun-kausak. Ez ahaztu Xedapenei (erregelamenduei9) dagokienez, Lege-aginduz (62.2 art.), erabat deusezak izango dira honako administrazio-xedapen hauek:
- Konstituzioaren, Legearen edo Administrazioa baino goragoko mailaren xedapenak hausten dituztenak.
- Legez arautu beharreko gaiak (lege-erreserbadun gaiak) arautzen dituztenak.
- Zehatze-xedapen kaltegarrien edo norbanakoen eskubideak murrizten
dituzten zehatze-xedapenen atzeraeragina ezartzen dutenak.

3. Zer egin daiteke administrazio-egintza deusez baten aurrean? (apunteetatik erantzun)
Erabateko deuseztasuna salbuespena da Administrazio Zuzenbidean, legeak zerrendatu  dituen  kasuetan  bakarrik  gertatzen  baita.  Erabateko  deuseztasunari araubidearen zigorrik larriena lotu zaio:

-  Egintza  deuseza  baliogabea  izango  da  erabat.  Beraz,  printzipioz,  ez  du inolako  eraginik  sortuko.  Egintza  deusezak,  ordea,  deuseza  izan  arren,  eraginak sortuko ditu errekurritzen ez bada, administrazio-egintzak, oro har, baliozkotzat jotzen baitira  eta  ondorioak  sortzen  baitituzte  ematen  (edo  jakinarazten)  diren  egunetik. Alegia, egintzak betearazi beharrekoak izanik, egintza deuseza izan arren, eraginak sortuko ditu kontrako erabaki espresurik eman ezean. Hari horri jarraiki, herritarrak errekurtsoa  jarri  beharko  du  egintza  deusezaren  aurka,  Administrazioari  eskatuz egintzaren  deuseztasuna  deklara  dezala.  Errekurtsoei  lotu  zaizkien  epeak  igaro ondoren, herritarrak aukera bakarra izango du, hots, Administrazioari eskatzea bere kabuz berrikuspen-prozedura bat zabal dezala; Administrazioak ez du eperik erabat deuzesa  den  egintza  bat  berrikusteko.  Auzitegiek  ere  deklara  dezakete  egintza deuseza, ofizioz. Herritarrek egintza deusez bat betearazteko erabil dezaketen beste baliabide bat interdiktua da, baldin eta egintza deusezak egitatezko bidea badakar.

- Ez dago hura baliozkotzerik.

- Deuseztasunak bere eraginak ex tunc izango ditu, hots, egintza bat deuseza izango da onartu den une beretik, eta ez-deusez gisa deklaratu denetik.
- Egintza deuseza aurkatzeko eperik ez dago. Horri dagokionez, esan behar da herritarrak, errekurtsoak aurkezteko epea igarotzen uzten badu, errekurtso bitartez ez duela egintza horren aurka egiterik izango, epez kanpoko errekurtsorik onartuko ez zaiolako, baina administrazioak zabal dezake berrikuspen-prozedura  bat  eta,  egintza  deuseza  izanik,  eperik  ez  du  izango  bere  kabuzko  berrikuspen- prozedura zabaltzeko.

Beraz, galderari erantzunez, errekurtsoak tarteratu dezakegu egintza deusezen aurka, eta errekurtso epea igaro bada, Administrazioari, berrikuspen-prozedura ireki dezala eska diezaiokegu.

4. Zein kasutan izango da administrazio-egintza deuseztagarria? Ze nolako bizioak sartuko lirateke deuseztagarritasunean? 564-565

Araubidearen    hauste    orok,    deuseztasun-kausetan    sartzen    ez    bada, deuseztagarritasuna dakar. Legearen 63. artikuluaren arabera, deuseztagarriak dira:

- araubidea hausten duten egintzak
- xede-desbideraketa dakartenak

	Botere-desbideraketa  sortzen  da  administrazio-ahalak   erabiltzen  direnean araubideak ezarri ez dituen helburuak lortzeko (onura partikularra lortzeko, kasu).
	Legeak    ez    du    zerrenda-sistemarik    baliatu    deuseztagarritasun-kasuak identifikatzeko,  baizik  eta  klausula  orokorra  erabili  du.  Planteamendu  horretan oinarrituz,   baiezta   daiteke   Administrazio   Zuzenbidean   deuseztagarritasuna   dela baliogabetasunari buruzko arau orokorra (APLko 70.2 artikulua), eta deuseztasuna, berriz,  ezohikoa  litzatekeela.  Aukera  honen  justifikazio  nagusia  Administrazioaren eraginkortasun printzipioaren eskakizunetan egongo litzateke (EK-ko 103.1 artikulua).
Egintza deusezekin gertatzen den gisan, egintza deuseztagarria, deuseztatu ondoren, mundu juridikotik desagerraraziko da. Deuseztagarritasunak, deuseztasunak ez bezala, honako ezaugarri hauek ditu:

- Egintza deuseztagarria mundu juridikotik desagerraraz dadin, deklarazio batek egintza deuseztatu beharko du.

- Epe batzuk ezarri dira deuseztasuna deklara dadin; epe horiek igaro ondoren ez  dago  egintza  deuseztagarria  aurkaratzerik,  ez  errekurtso  bidez  (hilabetean)  ez berrikuspen-prozeduraren bidez ere (lau urtean).

- Egintza deuseztagarriak baliozkotuak izan daitezke, aukerarik baldin badago behintzat.   Adibidez,   hierarkia-eskumenaren   akatsa   eskumena   duen   organoak baliokidetu dezake, beheragoko organoak emandako egintza hori bere eginez.


5. Formazko bizioak kasu gehienetan ez dute baliogabetasunik eragiten. Zergatik? Zein kasutan eragiten dute administrazio-egintzaren deuseztagarritasuna? Adibideak jarri  

Administrazioak egindako zenbait akats  arinak  dira,  beraz,  ez  egintza  akastuna  baliogabetzeko adinakoak. Hona hemen baliogabetzea ez dakarten irregulartasunen adibideak:

- Forma-akats arinak eta prozedura-izapidetze akats arinak. Formazko akatsak deuseztagarritasuna  ekarriko  du  bakar-bakarrik  egintzak  bere  helburua  lortzeko formazko ezinbesteko baldintzarik betetzen ez duenean, edo interesdunak babesik gabe (defentsa-gabezian) uzten duenean (63.2 art.). Prozeduraren izapidetzean ezin daiteke jo akats arintzat entzunaldiaren izapidea ez egin izana. Hori prozedura-akats larritzat  jo  behar  da  (Prozedura  Legeko  62.1.e  artikuluaren  eremupekoa),  beraz, deuseztasun-kausa. Baita ere froga-izapidea ez onartzea zigor espediente batean, froga hori erabakigarria baldin bada.

Administrazioak izapideak epez kanpo betetzen dituenean, administrazio-egintza deuseztagarria bihurtzen al da? Zein kasutan? (565 orr eta apunteak)
	  Ezarritako  epetik  kanpo  egindako  administrazio-jarduerak,  epearen  izaera erabat zurruna ez den kasuetan, ez du egintzaren deuseztagarritasunik ekarriko (63.3 art.). Adibidez, legearen aginduz administrazio-egintza onartu denetik hamar egunera jakinarazteari  ekin  behar  zaio.  Epe  horren  izaera  ez  da  funtsezkoa  eta,  beraz, interesdunak  ez  luke  egintzaren  deuseztagarritasuna  alegatzerik  hamaikagarren egunean jakinarazi zaiolako. Aldiz, prozedura zehatzailea sei hilabetean iraungitzen denez, interesdunari isuna zazpi hilabetera jakinarazten bazaio, alega dezake isunaren deuseztagarritasuna; izan ere, sei hilabeteko epea igarotzean, legearen aginduz eragin juridikoak sortu baitira.


6. Nola adierazten da Administrazio-egintzen kontserbazio printzipioa baliogabetasunean? 565-567
Aipatuko ditugun printzipioek administrazio-izapideak mantentzea bultzatu nahi dute, baldin eta izapide akastunak horri bide ematen badio.

	MANTENTZEA (eta KUTSAGARRITASUN EZA)

Egintza baten deuseztasunak edo deuseztagarritasunak ez dakar prozedurako ondorengo egintzen deuseztasuna edo deuseztagarritasuna, ondorengo horiek aurreko egintza akastunarekin zerikusirik ez badute (64.1 art.).

Bidenabar,  jarduna  deuseztatzen  duen  edo  deuseza  dela  adierazten  duen organoak beti mantenduko ditu arau-hausterik izan ez balitz berdin jarraituko zuketen egintzak eta izapideak (66 art.).

Administrazio-egintzen zati bat deuseza edo deuseztagarria izateak ez dakar zati    horrekin    zerikusirik    ez    duten    gainerako    zatien    deuseztasuna    edo deuseztagarritasuna, baldin eta, zati akastunaren garrantzia dela eta, zati horren faltan egintzarik  ez balitz gertatuko (54.2 art.).  Hots, zati  akastuna  egintzaren  oinarrizko alderditzat jotzerik badago (egintzaren muina, alegia), isolatzea ez litzateke bidezkoa, egintza osoa deusez edo deuseztagarritzat jo beharko bailitzateke. Zati akastuna ez bada  oso  garrantzitsua  (oinarrizkoa  ez  bada),  hori  isolatu  eta  gainerako  zatiak baliozkotzat jo beharko dira.

		ERALDAKETA

Egintza   deusez  edo   deuseztagarriek,   beste  egintza   bat   osatzen   duten 
elementuak baldin badituzte, azken egintza horren ondorio berak sorraraziko dituzte (65.  art.).  Arau  horren  aplikazio  judizialaren  adibide  ona  litzateke  AGren  2003ko uztailaren 7ko Epaia. Horren arabera, desjabetze baten kasuan baliogabetu egiten da presazko deklarazioa, horrek jardundako guztia baliogabetzea eragin gabe. egiten den gauza bakarra presazko prozedura ohiko prozedura bihurtzea da.

 BALIOZKOTZEA

Administrazioak baliozkotu egin ditzake egintza deuseztagarriak, egintza horien akatsak zuzentzen baditu (67.1 art.). Baliozkotzearen bitartez, Administrazioak egintza deuseztagarriak  izan  ditzakeen  akatsak  konpontzen  ditu;  inoiz  ez,  ordea,  egintza deusezak.  Gorago  esan  bezala,  baliozkotzearen  aplikazioak  maiz  gerta  daitezke honako bi kasu hauetan:

-  Eskumen  hierarkikorik  gabe  egintza  bat  onartuz  gero,  eta  egintza  hori emateko   eskumena  goragoko   organoak   izanik   (horregatik   dihardugu   hierarkia- eskumenaz), horrek haren egintza bere egin dezake eta egintza baliozkotu (67.3 art.).

- Araubideak galdatzen duen baimena izan gabe egintza onartu bada, berandu bada  ere,  baimena  ematea  dagokion  organoak  baimen  hori  eman  eta  egintza baliozkotu egingo du (67.4 art.).

